
ፒስ ኮር በትግራይ ክልል ለሚገኙ በጎ ፈቃደኞች የድጋፍ አገልግሎት የሚሰጥ ጽህፈት 
ቤት  በመቀሌ ከፈተ 

መቀሌ፤ ትግራይ ክልል፣ ታኅሳስ 11 ቀን 2006 ዓ.ም. የአሜሪካ መንግስት የሕዝብ ለሕዝብ የበጎ ፈቃድ 
አገልግሎት የሆነው ፒስ ኮር ዓርብ ታኅሳስ 11 ቀን 2006 ዓ.ም. በትግራይ ክልል ለበጎ ፈቃደኞች ድጋፍ 
የሚሰጥ ጽህፈት ቤት በመቀሌ ከተማ ከፈተ፡፡ ጥር 2 ቀን 2005 ዓ.ም. በፒስ ኮር እና በትግራይ ክልላዊ 
መንግስት መካከል በተፈረመ ስምምነት መሰረት የተቋቋመው ክልላዊ የበጎ ፈቃድ ድጋፍ ሰጪ ጽህፈት 
ቤት፤ ፒስ ኮር ከትግራይ ክልል ጋር ያለውን ትብብር በማጠናከር በአሁኑ ወቅት በክልሉ በማገልገል ላይ 
የሚገኙትን የ28 በጎ ፈቃደኞች ሥራ በተሻለ መልኩ ለመደገፍ ያስችላል፡፡ ጽህፈት ቤቱ የተቋቋመው 
ከአሜሪካው የዓለም አቀፍ ልማት ኤጀንሲ (ዩ ኤስ ኤ አይ ዲ) ፊድ ዘ ፊውቸር መርሃ ግብር በተገኘ የገንዘብ 
ድጋፍ ነው፡፡ 

በመክፈቻው ሥነ-ስርዓት ላይ የክልሉ ፕሬዚደንት አቶ ዓባይ ወልዱ፣ የክልሉ ባለስልጣናት፣ የተባበሩት 
መንግስታት ድርጅት ተወካዮች፣ የልማት አጋሮች፣ የሰላም ጓድ (ፒስ ኮር) በጎ ፈቃደኞች እና ሌሎች 
እንግዶች ተገኝተዋል፡፡ የክልሉ ፕሬዚደንት አቶ ዓባይ ባስተላለፉት መልዕክት፤ የሰላም ጓድ በጎ ፈቃደኞች 
ለበርካታ ዓመታት ለትግራይ ክልል ያደረጉትን ከፍተኛ አስተዋጽኦ ያስታወሱ ሲሆን፤ አሁን በማገልገል ላይ 
ለሚገኙ በጎ ፈቃደኞችም ምስጋና አቅርበዋል፡፡ 

ከክልላዊ የበጎ ፈቃደኞች ድጋፍ ሰጪ ጽህፈት ቤት ሥራ አስኪያጅ አቶ ደሳለኝ ወልዱ በማስከተል ንግግር 
ያደረጉት በኢትዮጵያ የፒስ ኮር ዳይሬክተር ግሪገሪ ደብሊው ኤንግል፤ በትግራይ ክልል ከክልሉ መስተዳድር 
ጀምሮ በጎ ፈቃደኞች አገልግሎት አስከሚሰጡባቸው ማህበረሰቦች ድረስ ለፒስ ኮር እና ለበጎ ፈቃደኞቹ 
ለተደረገው ልዩ ድጋፍ አድናቆታቸውን ገልጸዋል፡፡ በትግራይ ክልል በማገልገል ላይ ያሉ የፒስ ኮር በጎ 
ፈቃደኞች ለክልሉ ጠንካራ የሆነ የወዳጅነት ስሜት እንዳላቸውም ገልጸዋል፡፡ 

በትግርኛ ቋንቋ ንግግር ያደረገው የፒስ ኮር በጎ ፈቃደኛ ስኮት ማካሊስተር፤ በጽህፈት ቤቱ መከፈት 
ምክንያት በጎ ፈቃደኞች የሚያገኙዋቸውን ጥቅሞች ሲገልጽ፡ ከክልላዊ ቢሮዎች ጋር የሚደረግ ግንኙነትን 
ያቀላጥፋል፣ ለበጎ ፈቃደኞች ስልጠና እና የድጋፍ አገልግሎቶችን ለመስጠት ተደራሽ ማዕከል ይሆናል 
ብሏል፡፡ 

ፕሬዚደንት ጆን ኤፍ ኬኔዲ የሰላም ጓድን ካቋቋሙ አንድ ዓመት በኋላ እ.ኤ.አ. በ1962 የሰላም ጓድ 
መርሃግብር እንዲመሰረት ከጋበዙ የመጀመሪያዎቹ አገራት ኢትዮጵያ አንዷ ነበረች፡፡ የመርሃግብሩ ዋነኛ 
ትኩረት ትምህርት ሆኖ፤ ግቡም የተማሩ ሰራተኞችን ማሰልጠንና የምጣኔ ሀብት ዕድገትን ማስፋፋት ነበር፡፡ 
በተጨማሪም የሰላም ጓድ በጎ ፈቃደኞች በግብርና፣ በመሰረታዊ ትምህርት፣ በቱሪዝም፣ በጤና፣ በምጣኔ ሃብት 
ልማት እንዲሁም በእንግሊዘኛ ቋንቋ ማስተማር ዘርፍ አገልግለዋል፡፡ የመጀመሪያው የሰላም ጓድ ቡድን ወደ 
ኢትዮጵያ ከመጣበት እ.ኤ.አ.1962 ጀምሮ ከ3,500 የሚበልጡ ፈቃደኞች በኢትዮጵያ አገልግለዋል፡፡ 

እ.ኤ.አ ከ1961 ጀምሮ ከ200,000 የሚበልጡ የሰላም ጓድ በጎ ፈቃደኞች በአሜሪካውያንና ባገለገሉባቸው 
የ139 አገራት ሕዝቦች መካከል የተሻለ መግባባትን ለመፍጠር እገዛ አድርገዋል፡፡የሰላም ጓድ በጎ ፈቃደኞች 
በዜግነት አሜሪካዊ፤ ዕድሜያቸውም ቢያንስ 18 ዓመት መሆን አለበት፡፡ ፒስ ኮር የ27 ወራት አገልግሎት 
መርሃግብር ነው፡፡ 

